
sþ. 37. Tillaga til þingsályktunar [35. mál]
um áætlun um nýtingu íslenzkra orkulinda til raforkuframleiðslu.

Flm.: Steingrímur Hermannsson, Stefán Jónsson, Bjarni Guðnason.

Alþingi ályktar að fela ríkisstjórninni að láta gera og leggja fram áætlun um
nýtingu íslenzkra orkulinda til raforkuframleiðslu með tilliti til vistfræðilegra og
búsetusjónarmiða og um ráðstöfun slíkrar raforku. Við það verk ber m. a. að upp-
lýsa og leggja áherzlu á eftirgreind atriði:
1. Endurskoða ber þær hugmyndir, sem fram hafa verið settar um mesta nýtan-

legt vatnsafl á landinu.
2. Draga ber fram sérhver þau áhrif, sem slík nýting vatnsaflsins getur haft á

umhverfið (vistfræðileg athugun).
3. Leggja ber fram upplýsingar um aðra valkosti og um vistfræðileg áhrif hvers

og eins.
4. Skoða ber" hina ýmsu valkosti með tilliti til áhrifa á búsetu í landinu (vist-

pólitísk áhrif).
5. Endanlega áætlun ber að byggja á þeim valkosti, sem hefur sem minnst vistfræði-

lega skaðleg áhrif og er æskilegur með tilliti til búsetu í landinu.
6. Taka ber tillit til líklegrar nýtingar jarðvarmans til raforkuframleiðslu.
7. Leggja ber fram áætlun um eðlilega aukningu á raforkuþörf landsmanna til

hinna ýmsu þarfa, og áætla ber eðlilega skiptingu fáanlegrar raforku til hinna
ýmsu þarfa þjóðfélagsins.

Greinargerð.

Ýmsar tölur hafa verið settar fram um nýtanlegt vatnsafl okkar íslendinga.
Til dæmis hefur verið nefnt, að fá mætti allt að 30000 Gwst. af raforku. Hins
vegar hefur stöðugt komið í ljós, þegar undirbúningur að einstökum framkvæmdum
á sviði virkjana er hafinn, að meiri og minni árekstrar verða vegna áhrifa slíkra



virkjana á umhverfið. Sérstaklega hefur þetta verið áberandi síðustu árin, eftir að
menn fóru að gera sér betur grein fyrir hinum mikilvægu samverkandi áhrifum
lands og lífs. Nægir í því sambandi að nefna sem dæmi Laxárvirkjun og Mývatn og
Þjórsárver. Hefur þessi skilningur leitt til nýrrar vísindagreinar, sem nefnd er vist-
fræði og fjallar um samspil alls þess, sem lifir, og áhrif hvers konar framkvæmda
á það jafnvægi,

Við Íslendingar erum svo heppnir að eiga tiltölulega óspillt land. Hér er lítið
um stóran iðnað, sem veldur truflun á umhverfi, og virkjanir eru enn þá af skornum
skammti. Lífið í okkar landi er hins vegar mjög viðkvæmt. Stafar það m. a. af legu
landsins. Sem betur fer hefur jafnframt aukizt mjög skilningur hér á landi fyrir
því, að forðast beri í lengstu lög að spilla náttúru landsins, ekki aðeins umhverf-
isins sjálfs vegna, heldur einnig og fyrst og fremst vegna íbúa landsins, sem vilja
njóta óspillts umhverfis í stöðugt ríkara mæli. Vistfræði sem vísindi á því mikið
erindi til okkar íslendinga.

Sagt er, að um 7-8 af hundraði af vatnsafli landsins sé nú nýtt. Það er sann-
færing flutningsmanna, að sá hundraðshluti sé raunar langtum hærri, þegar tekið
er tillit til vistfræðilegra sjónarmiða, sem munu takmarka mjög nýtanlega vatns-
orku, eins og reynslan hefur sýnt.

Hinir miklu árekstrar, sem orðið hafa á milli þeirra, sem virkjanir undirbúa,
og hinna, sem hafa í huga vistfræðileg sjónarmið, eða íbúanna sjálfra, eru mjög
skaðlegir, bæði félagslega og efnahagslega. Árekstrarnir hafa valdið deilum, sem skilja
eftir djúp félagsleg sár, og það er erfitt að gera áætlanir um iðnvæðingu og annan
efnahagslegan vöxt, þegar slík óvissa ríkir um það vatnsafl, sem i raun og veru
er nýtanlegt.

Að framan hafa verið nefnd dæmi frá virkjun Þjórsár og Laxár. Til nánari
skýringar má nefna hinar athyglisverðu hugmyndir um virkjanir jökulvatna á
Norðausturlandi með því að veita þeim niður í Fljótsdalshérað. Öllum má vera ljóst,
að slíkur tilflutningur vatns hlýtur að hafa veruleg áhrif. ÞÓ má vel vera, að
áhrifin séu minni en þeir telja, sem óttast slíkar framkvæmdir mest. Um þetta
liggja ekki fyrir neinar viðhlítandi upplýsingar. Hvað hækkar t. d. vatnsborð á
Fljótsdalshéraði? Slíkar upplýsingar hafa ekki verið settar fram. Í þessar athug-
anir er varið miklu fé. Allt það verk getur orðið til einskis, ef skaðlegir árekstrar
verða síðar, fyrst og fremst vegna þess, að ekki er unnið að viðfangsefninu í réttri
verkefnaröð.

Það er því skoðun flutningsmanna. að leitast beri við að fá heildaryfirsýn
yfir nýtanlegt vatnsafl með tilliti til vistfræðilegra sjónarmiða.

Víðast hvar er vatnsaflið til raforkuframleiðslu orðið af mjög skornum skammti.
Ísland er undantekning á því sviði. Raforkunotkun eykst hins vegar hröðum skrefum,
og sú spurning hlýtur að vakna, hvort við eigum að hraða virkjun okkar vatns-
afls, t. d. með því að reisa raforkufrek stóriðjuver, eða hvort við eigum að ráðstafa
raforkunni fyrst og fremst til heimilisþarfa og smærri atvinnurekstrar. Líklega
ber að vera eitthvert jafnvægi þarna á milli.

Norðmenn eru að gera áætlun um nýtingu þess vatnsafls, sem þar er enn
talið virkjanlegt. með fullu tilliti til vistfræðilegra sjónarmiða. Þeir munu reyna
að skipta þeirri raforku niður á heimilisnotkun og smærri iðnað, útþenslu iðnaðar,
sem fyrir er í landinu, og loks, ef eitthvað telst til ráðstöfunar, til nýrra iðngreina.

Þótt slík ráðstöfun sé ekki orðin eins brýn hjá okkur íslendingum. telja flutn-
ingsmenn þessarar tillögu þó mjög tímabært, að reynt sé að gera sér nokkra grein
fyrir eðlilegri nýtingu orkulindanna.

Þótt þingsályktunartillaga þessi beinist einkum að virkjun vatnsfalla, er nauð-
synlegt að taka tillit til eðlilegrar virkjunar jarðvarmans til raforkuframleiðslu.
Þær orkulindir eru miklar, en hins vegar minna kannaðar, og líklega verða þær ekki
nýttar í ríkum mæli til raforkuframleiðslu, fyrr en hagkvæmt vatnsafl er að mestu
virkjað. ÞÓ að nýting jarðvarmans geti haft skaðleg áhrif á umhverfið, er samt
rétt að hafa í huga, að yfirleitt eru þau áhrif viðráðanleg.



í tillögunni eru talin ýmis atriði, sem flutningsmenn telja, að áherzlu beri að
leggja á. Einnig er nauðsynlegt, að upplýsingar séu lagðar fram um sem flesta val-
kosti og áhrif þeirra, þannig að meta megi þær forsendur, sem endanleg áætlun
byggist á.


